
1. ՀՀ ՏՆՏԵՍՈՒԹՅԱՆ ԸՆԴՀԱՆՈՒՐ ՆԿԱՐԱԳԻՐԸ

Համաշխարհային տնտեսության զարգացման հետագիծը վերջին շրջանում 
մեծապես պայմանավորված է ռուս-ուկրաինական հակամարտության հետևանքով 
առաջացած աշխարհաքաղաքական ու տնտեսական մարտահրավերների 
հաղթահարման անհրաժեշտությամբ։ 

2023 թվականի առաջին եռամսյակում ՀՀ-ի հիմնական գործընկեր երկրներում 
(բացառությամբ ՌԴ-ի), չնայած բազմաթիվ զսպող գործոնների առկայությանը, 
արձանագրվել է տնտեսական աճ։ Ընդ որում, ճիշտ է, ՌԴ-ում տնտեսական անկումը 
շարունակվում է, այնուամենայնիվ, հարկ է նշել, որ նախորդ եռամսյակների համեմատ 
անկման տեմպերը թուլացել են: 

Վերոհիշյալ մարտահրավերներով պայմանավորված բազմաթիվ գործոններ, 
բնականաբար, ՀՀ տնտեսության վրա նույնպես բացասական ներգործություն են 
ունեցել, սակայն ռուս-ուկրաինական զինված հակամարտության բարենպաստ 
ազդեցությունը գերազանցել է դրանց բացասական ներգործությանը (ի 
տարբերություն գործընկեր երկրների մեծ մասի)։ Այս հանգամանքը հիմնականում 
պայմանավորված է եղել ՌԴ-ից դեպի Հայաստան մարդկանց և կապիտալի 
աննախադեպ ներհոսքով, տեղեկատվական տեխնոլոգիաների ոլորտի 
ռուսաստանյան և բելառուսական բազմաթիվ ընկերությունների՝ ՀՀ 
տեղափոխմամբ, ինչպես նաև պատժամիջոցների հետևանքով շատ երկրներից 
ՌԴ ներմուծման սահմանափակումների պատճառով ՀՀ-ից դեպի Ռուսաստան 
արտահանման ավելացմամբ։ Արդյունքում, 2022թ. գրանցված տնտեսական 
ակտիվության աճի բարձր տեմպերը շարունակվել են նաև 2023 թվականի առաջին 
եռամսյակում՝ կազմելով 12.2%։ Այդ աճը հիմնականում պայմանավորված է եղել 
ծառայությունների և առևտրի ոլորտների աճով: Արդյունաբերության և 
շինարարության աճերը ևս տնտեսական ակտիվությանը դրական նպաստում են 
ունեցել, մինչդեռ գյուղատնտեսության ցածր աճը ՏԱՑ-ի աճին ունեցել է գրեթե 
զրոյական նպաստում: 

Արդյունաբերության ճյուղում 2023 թվականի հունվար և փետրվար ամիսներին 
աճի տեմպը բավական ցածր էր։ Այնուամենայնիվ, ի հաշիվ մարտին ոլորտի աճի 
կտրուկ արագացման՝ աճի տեմպի եռամսյակային ցուցանիշը զգալիորեն բարելավվել 
է՝ կազմելով 3.6%։ Արդյունաբերության աճը հիմնականում պայմանավորված է եղել 
մշակող արդյունաբերության 8.1% աճով (նպաստումը՝ 4.5 տոկոսային կետ): Մինչդեռ, 

«հանքագործական արդյունաբերություն և բացհանքերի շահագործում» ենթաճյուղի 

3.2% անկումը բացասական ազդեցություն է գործել (նպաստումը՝ -0.9 տոկոսային 
կետ) ընդհանուր արդյունաբերության աճի վրա:  

Մշակող արդյունաբերության աճը պայմանավորված է թե՛ ներքին և թե՛ 
արտաքին պահանջարկի աճով: Այսպես, մի կողմից՝ ծառայությունների և 
շինարարության ոլորտներում արձանագրված աճն ավելացրել է մշակող 
արդյունաբերության որոշ տեսակների նկատմամբ պահանջարկը, մյուս կողմից՝ ՌԴ 
ներմուծման շուկաների սահմանափակումները շարունակել են նպաստել ՀՀ-ից դեպի 
ՌԴ մշակող արդյունաբերության արտահանման ավելացմանը: 

Գյուղատնտեսության, անտառային տնտեսության և ձկնորսության համախառն 
արտադրանքն աճել է 0.8%-ով։ Ընդ որում, աճը պայմանավորված է բուսաբուծության 
աճով (նպաստումը` 4.1 տոկոսային կետ)։ Մինչդեռ, անասնաբուծության նվազումը 2.8 
տոկոսային կետով հակազդել է ճյուղի աճին։ 

Շինարարության ոլորտի 15.6% աճը պայմանավորված է կազմակերպությունների 
և բնակչության միջոցներով իրականացված շինարարության ծավալների աճերով 
(նպաստումները` համապատասխանաբար 16.2 և 5.6 տոկոսային կետ)։ 
Կազմակերպությունների միջոցներով իրականացված շինարարության ծավալների 
աճը հիմնականում կապված է  հիպոթեքային վարկերի տոկոսների՝ եկամտային 
հարկից վերադարձման ծրագրի գործունեության ժամկետային 
սահմանափակումների, ինչպես նաև օտարերկրյա քաղաքացիների մեծ ներհոսքի 
պայմաններում բնակարանային շուկայում պահանջարկի աճի հետ։ 

Պետական բյուջեի միջոցներով ֆինանսավորվող շինարարության ծավալները, 
ընդհակառակը, նվազել են՝ 8․3 տոկոսային կետով հակազդելով շինարարության 
ընդհանուր աճին։ 

Ծառայությունների 22.9%-ով աճը հիմնականում պայմանավորված է 
«տեղեկատվություն և կապ» (նպաստումը աճին` 10.0 տոկոսային կետ), 
«ֆինանսական և ապահովագրական գործունեություն» (նպաստումը` 5.0 տոկոսային 
կետ), «տրանսպորտ» (նպաստումը` 4.0 տոկոսային կետ) և «կացության և հանրային 
սննդի կազմակերպում» (նպաստումը` 2.3 տոկոսային կետ) ենթաճյուղերի աճերով: 

Առևտրի 21.0% աճն առավելապես բացատրվում է մեծածախ առևտրի բարձր 
աճով (նպաստումն ընդհանուր առևտրի աճին՝ 18.7 տոկոսային կետ), ինչն իր հերթին 
պայմանավորված է տնտեսության մյուս հատվածներում առկա բարձր 
պահանջարկով, ինչպես նաև ազգային արժույթի արժեզրկման սպասումների 

հետևանքով տնտեսավարողների կողմից ներմուծված ապրանքների պաշարների 
կուտակմամբ: 

Արտաքին առևտրի ցուցանիշների աճը նույնպես զգալի է։ Մասնավորապես, 
արտաքին ապրանքաշրջանառությունը նախորդ տարվա առաջին եռամսյակի 
համեմատ կրկնակի է աճել։ Ապրանքների և ծառայությունների արտահանման 
իրական ծավալների աճը գնահատվում է մոտ 77.4%՝ պայմանավորված արտաքին 
պահանջարկի աճով, իսկ ներմուծմանը` 47.4%՝ պայմանավորված տնտեսական 
ակտիվության և ներքին պահանջարկի աճով: Դոլարային արտահայտությամբ 
արտահանումն աճել է 2.3 անգամ, իսկ ներմուծումը` 89.1%-ով: Ներմուծման աճին 
դրական նպաստում են ունեցել նաև դրամի արժևորումը և տնտեսավարողների մոտ 
հետագայում դրամի արժեզրկման սպասումներով պայմանավորված ներմուծվող 
ապրանքների պաշարների կուտակումը: 2023 թվականի առաջին եռամսյակում 
ապրանքների գծով արտաքին առևտրի բացասական մնացորդը 2022 թվականի 
առաջին եռամսյակի համեմատ 45.5%-ով խորացել է: 

Միջին ամսական անվանական աշխատավարձը նախորդ տարվա նույն 
ժամանակահատվածի համեմատ աճել է 22.9%-ով` կազմելով 261,495 դրամ: Ոչ 
պետական հատվածում միջին ամսական անվանական աշխատավարձը աճել է 26.7%-
ով` կազմելով 292,048 դրամ, իսկ պետականում` 9.1%-ով և կազմել է 189,509 դրամ: 
7.2% գնաճի պայմաններում, իրական աշխատավարձը՝ 2022 թվականի նույն 
ժամանակահատվածի համեմատ աճել է շուրջ 14.6%-ով: Ընդ որում, պետական 
հատվածում իրական աշխատավարձի աճն անհամեմատ ավելի փոքր է՝ 1.8%: 
Փաստորեն, չնայած արձանագրված բարձր տնտեսական աճին, աշխատողների 
զգալի հատվածի (բոլոր վարձու աշխատողների մոտավորապես 30%-ի) մոտ 
կենսամակարդակի էական փոփոխություն տեղի չի ունենում: 

2023 թվականի առաջին եռամսյակում գնաճի տեմպը դանդաղել է (7.2%)՝ 
հիմնականում ի հաշիվ 12-ամսյա գնաճի մարտ ամսին գրանցված 5.4% տեմպի (որը 
փետրվարի նույն ցուցանիշից ցածր է 2.7 տոկոսային կետով)։ Այս նվազումն 
առավելապես պայմանավորված է բազայի էֆեկտով (քանի որ 2022 թվականի 
մարտին գների մակարդակի կտրուկ աճ էր գրանցվել)։ 2023 թվականի առաջին 
եռամսյակում ԿԲ-ն անփոփոխ է թողել վերաֆինանսավորման տոկոսադրույքը։ 

Դրամական փոխանցումների զուտ ներհոսքը 2023 թվականի հունվար-մարտ 
ամիսներին նախորդ տարվա նույն ժամանակահատվածի նկատմամբ աճել է 2.9 
անգամ և կազմել 553.2 մլն դոլար: Ընդ որում, ՌԴ-ից զուտ փոխանցումները կազմել 

են 1.1 մլրդ դոլար` նախորդ տարվա նույն ժամանակահատվածի համեմատ աճելով 
շուրջ 9.1 անգամ: 

Արդյունքում, ՀՀ-ում 2023թ. առաջին եռամսյակում գրանցվել է 12.1% 
տնտեսական աճ: Ռուս-ուկրաինական զինված հակամարտությունը ՀՀ տնտեսության 
համար շարունակում է ունենալ զգալի բարենպաստ ազդեցություն՝ ի հաշիվ ՀՀ 
տեղափոխված որակյալ աշխատուժի, կապիտալի և ՌԴ նկատմամբ արևմտյան 
պատժամիջոցների հետևանքով ՀՀ-ից ապրանքների և ծառայությունների 
արտահանման աճի։ Այնուամենայնիվ, չի կարելի բացառել աշխարհաքաղաքական 
այնպիսի փոփոխությունների հնարավորությունը, որոնք կչեզոքացնեն կամ 
էապես կնվազեցնեն արտաքին գործոնների բարենպաստ ազդեցությունը, ինչը, 
բնականաբար, բացասաբար կանդրադառնա ՀՀ տնտեսական աճի վրա: 

2. ՊԵՏԱԿԱՆ ԲՅՈՒՋԵԻ ԵԿԱՄՈՒՏՆԵՐԸ

ՀՀ պետական բյուջեի եկամուտները 2023 թվականի առաջին եռամսյակում 
շարունակել են աճել բարձր տեմպերով՝ պայմանավորված բարձր տնտեսական 
աճով և հարաբերականորեն բարձր գնաճով: 2023 թվականի հունվար-մարտ 
ամիսների արդյունքներով ՀՀ պետական բյուջեի ընդհանուր եկամուտները կազմել են 
483.6 մլրդ դրամ՝ նախորդ տարվա նույն ժամանակահատվածի համեմատ աճելով 
13.7%-ով կամ 58.1 մլրդ դրամով (հիմնականում պայմանավորված հարկային 
եկամուտների աճով): Բյուջեի եկամուտների կազմում 482.7 մլրդ դրամը կազմել են 
ներքին աղբյուրներից ստացված եկամուտները, 0.9 մլրդ դրամը ստացվել է 
պաշտոնական դրամաշնորհների տեսքով: 

Աղյուսակ 1. Պետական բյուջեի եկամուտները, մլրդ դրամ 

2022թ. 2023թ. 

Առաջին 
եռամսյակի 
փաստացի 

Առաջին 
եռամսյակի 

ճշտված 
պլան 

Առաջին 
եռամսյակի 
փաստացի 

Կատարողականը 
ճշտված պլանի 
նկատմամբ, % 

Ընդամենը եկամուտներ, 
այդ թվում՝ 425.5 465.3 483.6 103.9 

Հարկային եկամուտներ և 
պետական տուրքեր 400.6 447.2 461.4 103.2 

Պաշտոնական 
դրամաշնորհներ 1.3 4.4 1.0 21.8 

Այլ եկամուտներ 23.6 13.8 21.3 155.0 

Պետական բյուջեի հարկային եկամուտները և պետական տուրքերը կազմել 
են 461.4 մլրդ դրամ՝ նախորդ տարվա նույն ժամանակահատվածի համեմատ 
աճելով 15.2%-ով: Հարկային եկամուտների աճը հիմնականում պայմանավորված է 
ավելացված արժեքի հարկի (աճը՝ 16.5%, նպաստումը հարկային եկամուտների աճին՝ 
5.9 տոկոսային կետ), եկամտային հարկի (աճը՝ 18.1%1, նպաստումը՝ 5.0 տոկոսային 
կետ), ակցիզային հարկի (աճը՝ 36.1%, նպաստումը՝ 2.2 տոկոսային կետ) և 
սոցիալական վճարի  (աճը՝ 48.1%, նպաստումը՝ 1.7 տոկոսային կետ) գծով մուտքերի 
աճերով։  

2023 թվականի առաջին եռամսյակում շարունակվել է ձևավորված «տխուր 
ավանդույթը»՝ դրամաշնորհների պլանավորված մեծության «առյուծի բաժինը» չի 
ստացվել՝ դրանց գծով բյուջեի մուտքերը 2023 թվականի պետական բյուջեով 
պլանավորված 6.2 մլրդ դրամի փոխարեն (ճշտված պլանով՝ 4.4 մլրդ դրամ) կազմել 
են 1.0 մլրդ դրամ՝ 25.9%-ով զիջելով նախորդ տարվա նույն ժամանակահատվածի 
ցուցանիշին։ 78.2% թերակատարումը պայմանավորված է իրականացվող 
նպատակային ծրագրերի ցածր կատարողականով՝ այսինքն, ըստ էության, 
կառավարությունը չի կատարել դրամաշնորհների ստացման համար անհրաժեշտ, 
դոնորների հետ նախապես համաձայնեցված նախապայմանները։ 

Բյուջեի այլ եկամուտները նախորդ տարվա առաջին եռամսյակի համեմատ 
նվազել են 9.8%-ով կամ 2.3 մլրդ դրամով, ինչը հիմնականում պայմանավորված է 
օրենքով և այլ իրավական ակտերով սահմանված այլ եկամուտների նվազմամբ: 

3. ՊԵՏԱԿԱՆ ԲՅՈՒՋԵԻ ԾԱԽՍԵՐԸ

2023 թվականի առաջին եռամսյակում ՀՀ պետական բյուջեի փաստացի 
ծախսերը կազմել են 422.7 մլրդ դրամ՝ նախորդ տարվա նույն ժամանակահատվածի 
համեմատ աճելով 6.5%-ով կամ 25.9 մլրդ դրամով: Այնուամենայնիվ, հարկ է նշել, որ 
ծրագրվածի համեմատ արձանագրվել է բյուջեի ծախսերի էական 
թերակատարում՝ դրանք ճշտված պլանի համեմատ թերակատարվել են 23.5%-ով 
(130.1 մլրդ դրամով)։ Հատկանշական է, որ թերակատարման ծավալները նախորդ 
տարվա նույն ժամանակահատվածի համեմատ (2022թ. առաջին եռամսյակում 
թերակատարումը կազմել է 18.4% կամ 89.6 մլրդ դրամ) ավելացել են:  

1 ՀՀ ՊԵԿ պաշտոնական կայքի տեղեկատվության համապատասխան` 
(https://petekamutner.am/Shared/Documents/_ts/_ti/Tax_Statistics/Tax_Statistical_Data/2023/vt_hhpek_eka
mut_2023_mar.xlsx) աճը կազմում է 17.8%, մինչդեռ 2023թ․ բյուջեի առաջին եռամսյակի 
հաշվետվության մեջ գրված է 18.1%: 

https://petekamutner.am/Shared/Documents/_ts/_ti/Tax_Statistics/Tax_Statistical_Data/2023/vt_hhpek_ekamut_2023_mar.xlsx
https://petekamutner.am/Shared/Documents/_ts/_ti/Tax_Statistics/Tax_Statistical_Data/2023/vt_hhpek_ekamut_2023_mar.xlsx


6 

Ընդ որում, թերակատարվել են ինչպես ընթացիկ, այնպես էլ կապիտալ 
ծախսերը՝ համապատասխանաբար 13.4 և 69.2 տոկոսով։ Առաջին եռամսյակի 
ճշտված ծրագրի նկատմամբ պետական բյուջեի ծախսերի թերակատարման 
ընդհանուր գումարի 46.8%-ը բաժին է ընկել ընթացիկ ծախսերին, 53.2%-ը` ոչ 
ֆինանսական ակտիվների հետ գործառնություններին (Աղյուսակ 2): 

 Աղյուսակ 2. ՀՀ պետական բյուջեի ծախսերը (մլրդ դրամ) 

ԾԱԽՍԵՐ 
2022թ. 

առաջին 
եռամսյակի 
փաստացի 

2023թ. 
առաջին 

եռամսյակի 
պլան 

2023թ. 
առաջին 

եռամսյակի 
ճշտված 

պլան 

2023թ. 
առաջին 

եռամսյակի 
փաստացի 

Կատարո-
ղականը 
ճշտված 
պլանի 

նկատմամբ 
(%) 

Ընդամենը ծախսեր 396.8 541.6 552.8 422.7 76.5 

  Ընթացիկ ծախսեր 362.2 444.5 455.0 394.2 86.6 
  Ոչ ֆինանսական ակտիվների 
հետ գործառնություններ 34.6 97.1 97.8 28.5 29.1 

Պետական բյուջեի ներքին աղբյուրների հաշվին կատարվել է ծախսերի 98.2%-ը 
(415.1 մլրդ դրամ), իսկ դրանց գծով եռամսյակային ծրագիրը կատարվել է 78.2%-ով: 
Արտաքին աղբյուրներից ֆինանսավորված ծախսերը կազմել են բյուջեի ծախսերի 
1.8%-ը (7.6 մլրդ դրամ), դրանց գծով կատարողականը 34.3% է։  

2023թ. առաջին եռամսյակում ընթացիկ ծախսերը կազմել են 394.2 մլրդ դրամ` 
նախորդ տարվա նույն ժամանակահատվածի համեմատ աճելով 8.8%-ով: Աճին 
զուգընթաց գրանցվել է ընթացիկ ծախսերի թերակատարում՝ բյուջեի ճշտված պլանի 
համեմատ 13.4%-ով: Ընդ որում, թերակատարվել են ընթացիկ ծախսերի բոլոր 
բաղադրիչները։ 

Առավել էական թերակատարումներն արձանագրվել են «ծառայությունների և 
ապրանքների ձեռքբերում», «այլ ծախսեր» և «դրամաշնորհներ» հոդվածներով՝ 
ճշտված պլանի համեմատ համապատասխանաբար՝ 28.3%,  26.7% և 15.9% 
թերակատարում: Հարկ է նաև ընդգծել, որ դրամաշնորհների գծով թերակատարված 
գումարի 29.6%-ը «Կապիտալ դրամաշնորհներ պետական հատվածի այլ 
մակարդակներին» հոդվածի գծով է, ինչը վկայում է, որ կապիտալ ծախսերի 
կատարման հետ կապված խնդիրներն առկա են նաև համայնքներում:  

Աղյուսակ 3. Պետական բյուջեի ծախսերն ըստ տնտեսագիտական 
դասակարգման, մլրդ դրամ 

2022թ. 2023թ. 

Առաջին 
եռամսյակի 
փաստացի 

Առաջին 
եռամսյակի 

ճշտված 
պլան 

Առաջին 
եռամսյակի 
փաստացի 

Կատարողականը 
ճշտված պլանի 
նկատմամբ, % 

Ընդամենը ծախսեր 396.8  552.8  422.7 76.5 
Ընթացիկ ծախսեր 362.2 455.0 394.2 86.6 

Աշխատանքի վարձատրություն 35.3 43.3 40.0 92.3 
Ծառայությունների և 
ապրանքների ձեռքբերում 27.4 44.9 32.2 71.7 

Տոկոսավճարներ 39.2 42.9 37.7 87.9 
Սուբսիդիաներ 27.2 31.9 28.6 89.6 
Դրամաշնորհներ 44.8 61.4 51.6 84.1 
Սոցիալական նպաստներ և 
կենսաթոշակներ 141.1 171.7 160.9 93.7 

Այլ ծախսեր 47.3 58.9 43.1 73.3 
Ոչ ֆինանսական ակտիվների 
հետ գործառնություններ 34.6  97.8 28.5 29.2 

Ոչ ֆինանսական ակտիվների 
գծով ծախսեր 37.2  98.8 30.4 30.8 

Շենքեր և շինություններ 32.1 85.1 26.5 31.1 

Մեքենաների և սարքավորումների 
ձեռքբերում, պահպանում և 
հիմնանորոգում 

4.8 11.8 3.0 25.7 

Այլ հիմնական միջոցներ 0.3 1.9 0.9 48.4 
Ոչ ֆինանսական ակտիվների 
օտարումից մուտքեր (2.5) (1.0) (1.9) 181.0 

Ոչ ֆինանսական ակտիվների գծով ծախսերը (կապիտալ ծախսերը) 2023թ. 
առաջին եռամսյակում 2022-ի նույն ժամանակահատվածի համեմատ նվազել են 
18.2%-ով և կազմել 30.4 մլրդ դրամ: Կապիտալ ծախսերի կատարողականը կազմել 
է ընդամենը 30.8%։ Կատարողականի նման ցածր ցուցանիշը ցույց է տալիս, որ 
կապիտալ ծրագրերի կառավարումն ու իրականացումը կառավարության համար 
շարունակում է մնալ չլուծված լուրջ հիմնախնդիր։ 

Կապիտալ ծախսերի՝ ծրագրից նման մեծ շեղումը և նախորդ տարվա նույն 
ժամանակահատվածի համեմատ նվազումը հիմնականում պայմանավորված է ՀՀ 
պաշտպանության նախարարության շենքային պայմանների բարելավման 
միջոցառման ծախսերի թերակատարմամբ։ Դրանք 2023թ. առաջին եռամսյակում 
կազմել են 19.5 մլրդ դրամ և 67.9%-ով զիջել են ծրագրային ցուցանիշին։ Ավելին, 

դրանք 28.9%-ով փոքր են նույնիսկ նախորդ տարվա նույն ժամանակահատվածի 
ցուցանիշից։  

Առաջին եռամսյակում կապիտալ ծախսերի նման թերակատարումը 
վտանգավոր ազդակ է. մասնավորապես, արձանագրված փաստը հիմք է տալիս 
ենթադրելու, որ դրանք ամենայն հավանականությամբ կթերակատարվեն նաև 
տարեկան կտրվածքով: Մինչդեռ, 2023թ. բյուջեի նախագիծը ներկայացնելիս 
կառավարությունը՝ որպես դրա կարևոր արժանիք, նշում էր աննախադեպ ծավալի 
կապիտալ ծախսերի պլանավորումը (557.7 մլրդ դրամ կամ 2022 թվականի բյուջեով 
պլանավորվածից 205.8 մլրդ դրամով կամ շուրջ 58.5%-ով ավելի)։ 

3.1. Բյուջեի ծախսերը ծրագրային դասակարգմամբ 

ՀՀ 2023 թվականի պետական բյուջեով առաջին եռամսյակում նախատեսված էր 
163 ծրագրերի իրականացում: Կատարված ճշտումների արդյունքում այդ թիվն 
ավելացվել է մեկով։ Սակայն, առաջին եռամսյակում փաստացի միջոցներ են 
օգտագործվել թվով 154 ծրագրերի գծով։ 

ՀՀ պետական բյուջեով նախատեսված ծրագրերը իրականացվել են ոչ 
ամբողջությամբ: Այսպես, առաջին եռամսյակում պլանավորված ծրագրերի 
շրջանակներում նախատեսված 774 միջոցառումներից ամբողջությամբ կամ 
մասնակիորեն կատարվել է ընդամենը 617-ը կամ 79.7%-ը: Ծախսերի 
կատարողականի ընդհանուր շեղումը կազմել է 130 մլրդ դրամ։ Նշված շեղումն 
առավելապես արձանագրվել է ՀՀ պաշտպանության (52.6 մլրդ դրամ՝ 2023թ. 
առաջին եռամսյակի ճշտված պլանով նախատեսված 112.3 մլրդ դրամի ծախսերի 
փոխարեն կատարվել են 59.7 մլրդ դրամի ծախսեր, այսինքն՝ կատարողականը 
կազմում է 53.2%), տարածքային կառավարման և ենթակառուցվածքների (18.4 մլրդ 
դրամ), աշխատանքի և սոցիալական հարցերի (11.2 մլրդ դրամ), կրթության, 
գիտության, մշակույթի և սպորտի (8.4 մլրդ դրամ), առողջապահության (7.7 մլրդ 
դրամ), ֆինանսների (5.7 մլրդ դրամ) և էկոնոմիկայի (5.0 մլրդ դրամ) 
նախարարությունների, ինչպես նաև ոստիկանության (6.1 մլրդ դրամ) 
պատասխանատվությամբ իրականացվող ծրագրերում: 

Ըստ էության, ստացվում է, որ չնայած բյուջեով նախատեսվում և 
հատկացվում է համապատասխան գումար, սակայն ծրագրերը, միևնույն է, 
ամբողջությամբ կամ մասնակիորեն չեն իրականացվում: 

Պլանից առավել էական շեղում արձանագրվել է ՀՀ պաշտպանության 
նախարարության (թերակատարումը՝ 46.8%) և ՀՀ տարածքային կառավարման և 
ենթակառուցվածքների նախարարության (թերակատարումը՝ 37.0%) 
պատասխանատվության տակ գտնվող ծրագրերի գծով: 

Ընդ որում, բացի այն, որ խիստ ցածր է ՀՀ պաշտպանության 
նախարարության պատասխանատվության տակ գտնվող ծրագրերի 
իրականացման կատարողականը, 2023 թվականի առաջին եռամսյակի 
փաստացի ծախսերը 12.8%-ով զիջում են նույնիսկ նախորդ տարվա նույն 
ժամանակահատվածի ցուցանիշին։ 

ՀՀ տարածքային կառավարման և ենթակառուցվածքների նախարարության 
պատասխանատվությամբ 2023 թվականի առաջին եռամսյակի ընթացքում 
իրականացված ծրագրերի գծով ընդհանուր ծախսերը կազմել են 31.2 մլրդ դրամ կամ 
ծրագրված ցուցանիշի 63%-ը: Հիշատակման են արժանի այդ ծրագրերի վերաբերյալ 
հետևյալ փաստերը. 

• Ոռոգման համակարգի առողջացման ծրագրի շրջանակներում
օգտագործվել է նախատեսված միջոցների ընդամենը 33.2%-ը:

• Ճանապարհային ցանցի բարելավման ծրագրով թերակատարումը կազմել
է 18.4%:

• Ջրամատակարարման և ջրահեռացման բարելավման ծրագրի
թերակատարումը 80.1% է:

• Քաղաքային զարգացման ծրագրի շրջանակներում օգտագործվել է
նախատեսված միջոցների ընդամենը 15.4%-ը:

• Դպրոցների սեյսմիկ անվտանգության մակարդակի բարձրացման
ծրագրի շրջանակներում չի օգտագործվել նախատեսված միջոցների
38.3%-ը:

• Սոցիալական ներդրումների և տեղական զարգացման ծրագրով
ապահովվել է ընդամենը 37.4% կատարողական:

Հատկանշական է, որ իրականացվող ծրագրերի բոլոր թերակատարումների 
համար բյուջեի հաշվետվությունում նշված են տարբեր պատճառներ, այդ թվում՝ 
եղանակային վատ պայմաններ, գնման գործընթացի հետ կապված խնդիրներ, 
դոնորների հետ ընթացակարգային խնդիրներ և այլն: Այնուամենայնիվ, նկատի 
ունենալով, որ այս խնդիրն առկա է մի քանի տարի շարունակ, հիմնավոր է այն 
մտավախությունը, որ պետական կառավարման համակարգում բացակայում են 

տնտեսության համար առանցքային ծրագրերի արդյունավետ իրականացման 
կարողությունները, ինչի արդյունքում, տնտեսության ներուժի տեսանկյունից 
կարևորագույն ծրագրերը ժամանակին չեն իրականացվում՝ վտանգելով ոչ միայն 
ընթացիկ, այլ նաև ապագա տնտեսական աճը և զարգացումը: 

4. ՊԵՏԱԿԱՆ ԲՅՈՒՋԵԻ ՊԱԿԱՍՈՒՐԴԸ ԵՎ ՊԵՏԱԿԱՆ ՊԱՐՏՔԸ

2023 թվականի առաջին եռամսյակում ձևավորվել է պետական բյուջեի 60.9 
մլրդ դրամ հավելուրդ՝ ծրագրված 87.4 մլրդ դրամ պակասուրդի և նախորդ 
տարվա նույն ժամանակահատվածի 28.7 մլրդ դրամ հավելուրդի դիմաց: 
Հավելուրդը մեծ չափով պայմանավորված է ծախսերի համեմատաբար ցածր 
կատարողականով: 

Ստացվում է, որ կառավարությունը տնտեսությունից հավաքագրած հարկերը 
ամբողջությամբ չի ծախսել։ Այդ պատճառով, 2023 թվականի երեք ամիսներին 
հարկաբյուջետային քաղաքականությունը համախառն պահանջարկի վրա 
նախորդ տարվա նույն ժամանակահատվածի նկատմամբ ունեցել է զսպող (-0.6) 
ազդեցություն` պայմանավորված եկամուտների ընդլայնող (1.7) և ծախսերի 
զսպող (-2.3) ազդեցություններով: Մինչդեռ ըստ 2023թ. պետական բյուջեի 
ուղերձի՝ 2023թ. նախատեսվում էր իրականացնել չեզոք հարկաբյուջետային 
քաղաքականություն2: 

Աղյուսակ 4. Պետական բյուջեի պակասուրդը և ֆինանսավորման աղբյուրները, 
մլրդ դրամ 

2022թ. 2023թ. 

Առաջին 
եռամսյակի 
փաստացի 

Առաջին 
եռամսյակի 

ճշտված 
պլան 

Առաջին 
եռամսյակի 
փաստացի 

Կատարողականը 
ճշտված պլանի 
նկատմամբ, % 

Բյուջեի պակասուրդը (+) / 
հավելուրդը (-) -28.7 87.4 -60.9 -69.7 

Պակասուրդի ֆինանսավորումը՝ 
Ա. Ներքին աղբյուրներ, այդ թվում՝ -6.4 133.2 -0.1 -0.1 

1. Փոխառու զուտ միջոցներ 73.2 87.8 76.3 86.9 
2. Ֆինանսական զուտ ակտիվներ -79.6 45.5 -76.4 -168.1 

Բ. Արտաքին աղբյուրներ, այդ թվում՝ -22.2 -45.8 -60.8 132.6 
1. Փոխառու զուտ միջոցներ 15.5 1.1 -16.0 -1432.7 
2.Ֆինանսական զուտ ակտիվներ -37.8 -47.0 -44.8 95.4 

2 ՀՀ կառավարության 2023 թվականի բյուջետային ուղերձ-բացատրագիր, էջ 77, 
https://minfin.am/website/images/website/2.Uxerdz_bacatragir%20(1).docx 

https://minfin.am/website/images/website/2.Uxerdz_bacatragir%20(1).docx


11 

Չնայած հավելուրդին՝ կառավարությունն ակտիվորեն ներգրավել է ներքին 
պարտք՝ ներքին զուտ փոխառու միջոցների՝ փոխառությունների և մարումների 
տարբերության ծավալը կազմել է 76.3 մլրդ դրամ: Արտաքին փոխառու միջոցների 
գծով մարումները գերազանցել են մուտքերին, ինչի հաշվին արտաքին զուտ փոխառու 
միջոցների ծավալը բացասական է եղել՝ -16.0 մլրդ դրամ՝ ճշտված պլանի՝ 1.1 մլրդ 
դրամ դրական մեծության համեմատ։ Նպատակային վարկերի գծով մուտքերը կազմել 
են 4.8 մլրդ դրամ կամ ծրագրված ցուցանիշի (24.5 մլրդ դրամ) 19.6%-ը։ Այսպիսի ցածր 
կատարողականը նպատակային (կապիտալ) ծրագրերի թերակատարման հետևանք 
է: 

ՀՀ պետական պարտքը 2023 թվականի մարտի 31-ի դրությամբ կազմել է 4,232.2 
մլրդ դրամ (10.9 մլրդ ԱՄՆ դոլար), որից 2,484.5 մլրդ դրամը (6.4 մլրդ ԱՄՆ դոլարը) 
կազմել է արտաքին պարտքը, 1,747.8 մլրդ դրամը (4.5 մլրդ ԱՄՆ դոլարը)՝ ներքին 
պարտքը: Նախորդ տարեվերջի համեմատ ՀՀ պետական պարտքի ցուցանիշները 
դրամային և դոլարային արտահայտությամբ աճել են անհամաչափորեն` 
համապատասխանաբար 1.1%-ով (45.6 մլրդ դրամով) և 2.5%-ով (261.7 մլն ԱՄՆ 
դոլարով): Դա պայմանավորված է եղել 2022 թվականի վերջի համեմատ ԱՄՆ 
դոլար/դրամ փոխարժեքի ևս 1.3%-ով նվազմամբ: Կառավարությունը ընդհանուր 
պարտքի պորտֆելում շարունակաբար ավելացնում է ներքին պարտքի կշիռը, որը 
մարտի վերջի դրությամբ հասել է 43.5%-ի։ Դոլարային արտահայտությամբ ՀՀ 
պետական պարտքի աճը հիմնականում պայմանավորված է ՀՀ կառավարության 
պարտքի 251.7 մլն ԱՄՆ դոլարի աճով, որը գրանցվել է ներքին պարտքի աճի հաշվին։ 
ՀՀ կառավարության պարտքը 2023թ. մարտի 31-ի դրությամբ կազմել է 4,014.3 մլրդ 
դրամ (10.3 մլրդ ԱՄՆ դոլար)։ 

ՀՀ պետական պարտատոմսերի շուկայում նախորդ տարվա նույն 
ժամանակահատվածի համեմատությամբ տեղաբաշխման միջին կշռված 
եկամտաբերությունը զգալիորեն աճել է։ Եթե 2022 թվականի առաջին եռամսյակում 
տեղաբաշխված պետական պարտատոմսերի միջին կշռված եկամտաբերությունը 
կազմել էր 10.2%, ապա 2023 թվականի նույն ժամանակահատվածում այն կազմել է 
11.8%: 

Ինչպես արդեն նշվել է, չնայած բյուջեի հավելուրդին՝ կառավարությունը 
շարունակել է ավելացնել ներքին պարտքը, այն դեպքում, երբ պարտատոմսերի 
եկամտաբերության աճն էլ ավելի «թանկ» է դարձնում ներքին պարտքի 
սպասարկումը, առավել ևս, որ վերջին ամիսներին ՀՀ դրամը գրեթե շարունակաբար 
արժևորվել է։ 

5. ԱՄՓՈՓՈՒՄ

Ամփոփելով արձանագրենք. 

• ՀՀ տնտեսության համար ռուս-ուկրաինական հակամարտության և դրան
առնչվող իրադարձությունների բարենպաստ ներգործությունը շարունակում է 
գերակշռել դրանց հետ կապված որոշ գործոնների բացասական ազդեցությանը, 
ինչի հետևանքով ՀՀ տնտեսական ակտիվության երկնիշ աճի տեմպերը 
շարունակում են պահպանվել։ Այնուամենայնիվ, չպետք է բացառել 
իրադարձությունների զարգացման այնպիսի սցենարը, որի դեպքում ՀՀ տնտեսական 
աճին «օգնող» գործոնները կարող են թուլանալ կամ վերանալ։ Կառավարությունն 
այդպիսի սցենարին պետք է մշտապես պատրաստ լինի և իրականացնի 
արդյունավետ միջոցառումներ՝ արձանագրված դրական զարգացումները 
պահպանելու և բացասական ռիսկերը մեղմելու ուղղությամբ: 

• 2023 թվականի առաջին եռամսյակում պետական բյուջեի եկամուտների
գերակատարման և ծախսերի թերակատարման արդյունքում ձևավորվել է բյուջեի 
60.9 մլրդ դրամ հավելուրդ՝ պլանավորված 87.4 մլրդ դրամ պակասուրդի փոխարեն։ 
Այսինքն՝ բյուջեի կատարումը պլանից շեղվել է շուրջ 148.3 մլրդ դրամով: 

• Պետական բյուջեի ծախսերը շարունակում են ճշտված պլանի համեմատ
թերակատարվել։ Ընդ որում, թերակատարվել են թե՛ ընթացիկ և թե՛ կապիտալ 
ծախսերը։ Թերակատարման ծավալները նախորդ տարվա նույն 
ժամանակահատվածի համեմատ ավելացել են: Կապիտալ ծախսերի՝ ծրագրված 
մեծությունից շեղումը և նախորդ տարվա առաջին եռամսյակի համեմատ 
կատարողականի նվազումը հիմնականում արձանագրվել է ՀՀ պաշտպանության 
նախարարության շենքային պայմանների բարելավման միջոցառման գծով։ Այդ 
միջոցառման գծով կատարողականը կազմել է ընդամենը 32.1%, իսկ փաստացի 
ծախսերը նախորդ տարվա առաջին եռամսյակի համեմատ նվազել են 28.9%-ով: 

• Ծրագրային դասակարգմամբ բյուջետային ծախսերի կատարողականի
ուսումնասիրությունը ցույց է տալիս է, որ, այս առումով ևս, «առաջամարտիկը» 
պաշտպանական համակարգն է՝ պլանից ամենից ավելի էական շեղում՝ 46.8%-ով 
կամ 52.6 մլրդ դրամով, արձանագրվել է ՀՀ պաշտպանության նախարարության 
պատասխանատվության տակ գտնվող ծրագրերի գծով: Բացի այն, որ 
արձանագրվել է ՊՆ պատասխանատվության տակ գտնվող ծրագրերի 
իրականացման խիստ ցածր կատարողական, փաստացի ծախսերը նույնիսկ 
12.8%-ով պակաս են նախորդ տարվա նույն ժամանակահատվածի ցուցանիշից։ Ի 
դեպ, 2023 թվականի պետական բյուջեն ներկայացնելիս կառավարությունը 

բազմիցս շեշտում էր պաշտպանական ծախսերի՝ բյուջեով նախատեսվող 
աննախադեպ աճը։ 

Փաստորեն, չնայած ծրագրերի գծով բյուջեով նախատեսվել և հատկացվել է 
գումար, այնուամենայնիվ, դրանք ամբողջությամբ կամ մասնակիորեն չեն 
իրականացվում, ինչն առաջին հերթին պատկան մարմինների ոչ բավարար 
արդյունավետ աշխատանքի վկայությունն է: Մասնավորապես, վերջին 
տարիներին սովորական է դարձել կապիտալ ծախսերի թերակատարումը, ինչը 
վկայում է ՀՀ կառավարության կողմից պլանավորված ծախսերն ամբողջությամբ 
և սահմանված ժամկետում կատարելու անընդունակության մասին։ Մինչդեռ, 
ներքին պահանջարկի ներկայիս կտրուկ աճի պայմաններում կառավարությունից 
ակնկալվում է այնպիսի միջոցառումների իրականացում, որոնք միտված են 
առաջարկի ավելացմանը։ Իսկ դա, միանշանակ, ենթադրում է մեծածավալ 
նպատակային կապիտալ ծախսերի կատարում: 

«ԼՈՒՅՍ հիմնադրամ» գրառմամբ հրապարակված նյութը պաշտպանված է  ՀՀ օրենսդրությամբ և 
միջազգային համաձայնագրերով։ Հրապարակված նյութի բոլոր իրավունքների բացառիկ 

իրավատերը «ԼՈՒՅՍ» հիմնադրամն է։ 

Նյութի ամբողջական կամ դրանից քաղվածքների վերարտադրումը թույլատրվում է 
իրականացնել միայն «ԼՈՒՅՍ հիմնադրամ» գրառման և համապատասխան ակտիվ 

հղման տեղադրման պայմանով՝ պահպանելով «ԼՈՒՅՍ» հիմնադրամին 
պատկանող նյութերի օգտագործման կարգը։ 

